
ARHOLIAD AELODAETH SYLFAENOL
18 Ebrill 2015
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar Golwg 360
Darn 2 – addasiad o erthygl yn Y Wawr
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Yn ôl astudiaeth ddiweddar, mae cenhedlaeth o blant yn cael eu magu heb unrhyw brofiad o weithgareddau traddodiadol fel hedfan barcud neu wneud cadwyni llygad y dydd.  Mae ymchwilwyr wedi canfod bod profiadau fel y rhain yn diflannu, wrth i blant dreulio’r rhan fwyaf o’u hamser yn chwarae gêmau cyfrifiadur a gwylio’r teledu.

Mae’r gwaith ymchwil yn awgrymu bod plant yng Nghymru yn treulio pum awr yr wythnos ar gyfartaledd yn chwarae y tu allan, tra byddai eu rhieni’n treulio 12 awr yn yr awyr iach.  Yn wir, mae dros hanner plant Cymru heb gael picnic erioed.  Ymddengys hefyd fod chwarae mewn caeau a dringo coed yn weithgaredd dieithr i lawer o ieuenctid heddiw.  

“I lawer o bobl, mae’r gweithgareddau hyn yn rhan bwysig o’u plentyndod, yn llawn atgofion a phrofiadau gwerthfawr am fyd natur, ond mae’n anodd i lawer o blant heddiw gael y profiadau hynny drostynt eu hunain,” meddai David Hardy, Pennaeth Marchnata Gardd Fotaneg Cymru, sy’n aelod o’r Grŵp Eco-Atyniadau a gomisiynodd yr ymchwil.  “Mae gan blant lawer mwy o bethau i ddiddanu eu hunain y dyddiau hyn: cyfrifiaduron, sianeli teledu di-ri a ffonau clyfar, yn wahanol i genedlaethau’r gorffennol.”

Er gwaethaf hyn i gyd, mae’n debyg bod mwy na thri chwarter y rhieni yn yr astudiaeth am weld eu plant yn treulio mwy o amser y tu allan – ond yn cyfaddef ar yr un pryd nad oedden nhw’n gwneud digon i hwyluso hynny.  Roedd chwarter y rhieni’n gresynu nad oedd caeau digon agos i’w plant allu chwarae’n rhydd. 

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
Mae Jo Partridge, artist o Lanelli, wedi bod yn gweithio gyda gwydr ers iddi raddio mewn dylunio o Brifysgol Swydd Stafford ym 1994.  Yn dilyn hynny, fe’i dewiswyd i ddilyn prentisiaeth yn Siena, yr Eidal, lle treuliodd amser yn creu ac yn atgyweirio ffenestri lliw crefyddol, hanesyddol amhrisiadwy yr eglwysi a’r tai preifat.  Wedi dychwelyd adre i Lanelli, ymunodd â chwmni gwydro dwbl lleol, lle sefydlodd adran ffenestri lliw arbenigol er mwyn creu cynlluniau traddodiadol a chynnig darnau masnachol personol. 

Yn 2001, yn dilyn genedigaeth ei phlentyn cyntaf, penderfynodd Jo sefydlu ei busnes ei hun, a bellach mae ganddi weithdy yn Nyffryn y Swistir, lle mae’n creu celf gyfoes a gemwaith gwydr lliw, yn ogystal â gweithio ar gomisiynau ar gyfer cwsmeriaid masnachol. 

Mae Jo yn cyfuno dau sgil unigryw – gwaith odyn a gwydr lliw gyda phlwm.  Mae ei gwaith cyfoes yn cynnwys cyfres o fanylion cymhleth a phatrymau wedi’u creu trwy ymdoddi deunyddiau megis deilen gopr, gwifren ddur, enaml lliwgar a thameidiau mân o fetel.  Ymhlith ei gweithiau comisiwn diweddar mae ffenestr liw haniaethol sy’n defnyddio gwydr chwyth glas a gwyn amrywiol. 

Jo hefyd fu’n gyfrifol am greu coron Eisteddfod yr Urdd Abertawe yn 2001, ar y cyd â’i ffrind agos, y gemydd Mari Thomas.  Thema’r goron oedd tirnodau Abertawe, gan gynnwys yr hwylbont eiconig a’r etifeddiaeth enwog o gopr a gwydr lliw.  Creodd Jo ddarnau cain prydferth o wydr a chopr ymdoddedig er mwyn eu gosod yn y goron arian. 

